
ИНГЛИЗ ЭРТАКЛАРИДА ЭПИК КЎМАКЧИ ОБРАЗИ 
 

Сарвиноз АҲМЕДОВА,  
Буxоро давлат университети таянч докторанти 

 
Аннотация: Мазкур мақолада фольклорда эпик кўмакчи образининг моҳияти ва ўрни инглиз xалқ 

эртаги мисолида таҳлил қилинган. 
Калит сўзлар: фольклор, эртак, қаҳрамонлар, бош қаҳрамон, эпик кўмакчи. 
Аннотация: В статье анализируется сущность и роль образа эпического помощника в фольклоре 

на примере английской народной сказки. 
Ключевые слова: фольклор, сказка, герои, главный герой, эпический помощник. 
 
Дунёдаги барча халқларнинг эртак ва достон сюжетини ташкил қилган 

воқеликларнинг, асосан, эзгулик ғалабаси, ёвузлик устидан тантанаси кўринишида 
яхшилик билан якунланиши маълум. Бундай бўлишида эса кўпинча эпик қаҳрамонга 
кутилмаганда ғойибдан ёки олдиндан бирор жонзотгами ё кишигами ёрдам бериб, уни 
нимадандир қутқариб қолганлиги, ёрдам кўрсатгани учун шу эзгу амали эвазига жавоб 
тариқасида илоҳий, ғайритабиий тарзда кўмак етказилиши мотиви алоҳида эътиборни 
тортади. Албатта, бу мотив асосида эпик кўмакчи образи туради. Қизиғи шундаки, эпик 
кўмакчилар инсон (антроморф), ҳайвон (зооморф), қуш (орнитоморф) ва ҳатто мифологик 
кўринишларда талқин қилинади. Бу билан дунёдаги барча мавжудотларнинг яхшиликка 
интилиб яшаши, ёмонлик билан мақсадга эришиб бўлмаслиги, унинг ҳеч кимга ҳеч қачон 
бахт келтирмаслиги, муқаррар ҳалокатга маҳкумлиги кўрсатиб берилади. Бундай 
талқинлар беихтиёр тингловчи диққатини бош қаҳрамон ҳамда унга ёрдамчи бўлиб 
келган кўмакчи қаҳрамонларга тортади. Шу аснода асардаги образларнинг яхлит тизими 
ҳақида тасаввур уйғонади.  

Эпик қаҳрамонларнинг ўзи яна иккига бўлиниши англашилади. Булар: а) бош 
қаҳрамонлар; б) кўмакчи қаҳрамонлардир. Бош қаҳрамоннинг куч ва имкониятлари, 
билим ва иқтидори, матонати, аввало, ўзи, кейин эса эпик кўмакчилар орқали намоён 
бўлади. Бунда эпик кўмакчи қаҳрамоннинг ана шу салоҳият белгиларини юзага 
чиқаришда воситачи бўлиб хизмат қилади. 

Сир эмаски, эртак ва достонлар сюжети билан танишаётганда, хоҳлаймизми ё 
йўқми, кўпинча асосий эътибор бош қаҳрамонга қаратилади-ю, унга ёрдам бериб, мақсад-
орзулари рўёбга чиқишида мададкор ва сабабчи бўлган образ ва персонажлар сал 
назардан четга чиқиб қолади. Натижада улар иккинчи даражали қаҳрамонларга 
айланишади. Бунга барча халқлар эртакларида учрайдиган инсон, ҳайвон, қуш ёки бошқа 
кўринишларга эга бўлган, асар бош қаҳрамонига зарур пайтда катта ёрдам кўрсатиб, 
унинг мақсади ушалишига беқиёс ҳисса қўшган образларни мисол қилиш мумкин. 
Шундан келиб чиқиб, “эпик кўмакчи қаҳрамон” терминини қўллаш мумкин. Аммо ўзбек 
фольклоршуноси Жаббор Эшонқулов таъкидлаганидек: “Кўмакчи қаҳрамон” деган 
терминининг қўлланилиши бироз баҳсталабдек туюлади, албатта. Бироқ, халқ оғзаки 
ижодида: хоҳ у эртак бўлсин, хоҳ у достон асосий қаҳрамонннинг яқин йўлдоши, 
ҳамроҳи, унинг ишларига, кўрсатган қаҳрамонликларига қайсидир даражада шерик 
бўладиган қатор персонажлар борки, бу тип қаҳрамонлар алоҳида ном билан аталишни 
тақазо қилади”.1 Бизнингча, “кўмакчи қаҳрамон”лар, одатда, ғайритабиий феъл-атвори, 
кўриниши, характер-хусусиятлари билан ажралиб туриши ҳамда улар кўпинча халқ эпик 
асарларида келтирилиши нуқтаи назаридан “эпик” сифатловчисини ҳам қўллаган ҳолда 
янада аниқлаштириб “эпик кўмакчи қаҳрамон” атамасини қўллаш маъқулдир. 

 Маълумки, кўпинча сеҳрли-фантастик эртакларда ва романик достонларда асосий 
(бош) қаҳрамоннинг ўзи эмас, аксинча, унинг қўлидаги нарсалар, ёнидаги жониворлар 

                                                
1 Эшонқул Жаббор. Эпик ижодда кўмакчи қаҳрамон масаласи // Эпик тафаккур тадрижи. – Т.: Фан, 2006. – Б.18. 

сирли ва ғаройиб кучга эга бўлиб, қаҳрамонга ҳомийлик кўрсатади, уни қуллаб-
қувватлайди. Шундан фольклор асарларида бош қаҳрамонга қараганда кўмакчи 
қаҳрамоннинг ўрни ва роли бўртиб туради. Шулар асосида бош ва кўмакчи қаҳрамоннинг 
ўзига хос хусусиятлари намоён бўлади. 

Инглизларнинг “Nix Nought, Nothing” (“Ҳеч ким, Ҳеч нарса”) эртагида бош 
қаҳрамонга у севган дев қиз ҳамда ўрмонда яшовчи жониворлар, осмондаги қушлару 
денгиздаги балиқлар кўмаклашади. Шу тарзда эртакда антроморф ва зооморф 
кўринишдаги эпик кўмакчилар намоён бўлади. Номи зикр этилган эртак дунё халқлари 
эртакларига хос фарзандсизлик мотиви билан бошланган. Унда айтилишича, бир қирол ва 
қироличанинг узоқ йиллар фарзанди бўлмабди. Қиролича ниҳоят ўғил фарзанд кўрганида, 
қирол узоқ юртларга сафарга кетибди. Онанинг кўзи ёригунига қадар отанинг сафарда 
бўлиши Шарқу Ғарб эртакларига хос муштарак эпик мотивлардан биридир. Хуллас, отаси 
сафарда бўлган вақтда дунёга келган эпик қаҳрамон – шаҳзодани қиролича она то қирол 
падар қайтиб келмагунича чўқинтирмасликка қарор қилади ва болани вақтинча Ҳеч ким 
Ҳеч нарса деб атай бошлайди. Қирол эса уйига қайтаётганида йўлидан катта дарё 
чиқибди ҳамда унинг бетида бир дев пайдо бўлибди. Дев дарёдан ўтказиб қўйгани эвазига 
Ҳеч ким, Ҳеч нарсани сўрайди. Қирол рози бўлади, бироқ у ўз ўғли эканлигини билгач, 
дев сезмайди, деб ўйлаб, xизматкорларнинг ўғилларини бериб юборади. 

Эртакда субутсизликнинг, ваъдага хиёнатнинг ёмон оқибатларга олиб келиши 
шартлашиш эпик мотиви орқали бадиий ифода этилган. Бундан эртак сюжетига эпик 
кўмакчи қаҳрамон образи кириб келишида шарт мотивининг ўзига хос ўрни борлиги 
англашилади. Таъкидлаш жозки, эпик кўмакчи сюжетга келиб қўшилишининг ўз мавриди 
ва ўрни бор. Кўпинча унинг эпик қаҳрамон қийин вазиятга тушиб қолганида сюжетда 
фаоллашиши кузатилади. Шоҳ ўғли мушкул аҳволда қолган бир пайтда, рақиб девнинг 
қизи унга ёрдамга келади. 

Қайси халқ бўлмасин, барчага хос эпик анъанада кўмакчи қаҳрамоннинг ё 
ғайриоддий хислату кўринишга эгалиги, ё нореал олам вакили эканлиги кўрсатилади. Шу 
жиҳатдан қараганда, шаҳзодага кўмак берган кўмакчи қаҳрамон – дев қизнинг ҳам шу 
эпик қоидага мувофиқ тасвирланганлиги равшанлашади. Биринчидан, у оддий инсон 
эмас, нореал олам вакили бўлмиш девлар зотидан. Иккинчидан, у борлиқдаги барча 
жонзотларнинг тилини билади. Шунинг учун унинг буйруғи туфайли ўрмондаги барча 
ҳайвонлару осмондаги жами қушлар, денгиздаги ҳамма балиқлар йигитга кўмакдош 
бўлишади. Учинчидан, девқиз турли сеҳрли предметлар эгаси бўлиб, улар орқали ҳам 
йигитни ёвидан ҳимоялайди. Жумладан, у йигит билан бирга девдан қочиб кетаётганида 
узун сочларини дарров йиғиштириб, сеҳрли термосини олиб, орқадан етай деб қолган дев 
олдига сочидаги сеҳрли тароғини ташлаттиради. Шу заҳоти ерда катта тўсиқлар пайдо 
бўлади. Дев улардан ўтиб олиб, қиз ва йигитга яна етай деганда, қиз сочидаги 
тўғноғичини ерга ташлашни сўрайди. Бу гал улкан тиканлар пайдо бўлиб, улардан ҳам 
дев ўтиб олибди. Энди қиз сеҳрли шишасидаги сувни ерга тўкибди. Шу заҳоти дарё ва 
баланд тўлқинлар пайдо бўлиб, девни чўктириб, ҳалок этади. 

Аён бўладики, кўмакчи қаҳрамон бош қаҳрамонни бир марта эмас, бир неча марта 
турли балолардан асраб қолиши мумкин экан. Шунингдек, ножинс бўлишса-да, айрим 
ҳолатларда улар ўзаро севишиб оила қуриши, бахт-саодатга эришиши мумкинлиги ҳам 
акс эттирилган. Бунга айнан таҳлилдаги эртагимиз сюжети далил бўла олади.  

Xулоса қилиб айтганда, исталган xалқ фольклорида эпик кўмакчи образи 
кузатилади ва бу образлар фольклорда ўз ўрни ва моҳиятига эга. 

